
Azərbaycan Respublikasının Prezidenti İlham Əliyev
martın 16-da Paraqvay Respublikası Senatının sədri Fernando
Luqo Mendezi qəbul edib.

Dövlətimizin başçısı Paraqvay Senatının sədri Fernando
Luqo Mendezin VI Qlobal Bakı Forumunda iştirakının
önəmini qeyd edib. Tədbirin beynəlxalq əhəmiyyətinə toxunan
Prezident İlham Əliyev forumda müxtəlif səviyyəli nüma-
yəndələrin iştirakının beynəlxalq məsələlərlə bağlı hərtərəfli
müzakirələrin aparılması baxımından əhəmiyyətli olduğunu
deyib.

Dövlətimizin başçısı Azərbaycanın Paraqvayla və eləcə
də digər Cənubi Amerika ölkələri ilə əməkdaşlığın genişlən-
dirilməsində maraqlı olduğunu qeyd edib.

Görüşdə Azərbaycanın beynəlxalq əməkdaşlığın möhkəm-
lənməsində rolu xüsusi qeyd olunub, ölkəmizin regionda gər-
ginliyin azaldılması işinə müsbət təsir göstərdiyi vurğulanıb.

Rəsmi xronika

    Muxtar respublikada dəmir yolu nəqliyyatında yük və sərnişindaşıma xid-
mətlərinin səviyyəsi daha da yüksəldilib. 

    Ötən ay Yük və Sərnişin Daşımaları
İdarəsi tərəfindən muxtar respublika
ərazisindəki ayrı-ayrı tikinti təşkilatlarının
ünvanına 3 min ton müxtəlif təyinatlı
yük daşınıb. Ordubad-Şərur və Şərur-
Culfa istiqamətində hərəkət edən  yük-
sərnişin qatarları vasitəsilə 10 min 583
sərnişin daşınıb, Naxçıvan-Məşhəd-
Naxçıvan beynəlxalq  sərnişin qatarı fəaliyyətini davam etdirib. 
    Culfa Lokomotiv Deposunda lokomotivlər 3 dəfə texniki baxışdan keçirilib,
2 lokomotivdə isə  cari təmir işləri aparılıb. Culfa İstismar  Vaqon  Deposunda
2  yük və sərnişin vaqonu, o cümlədən  1 sərnişin və 1 platforma vaqonu cari
təmir edilib. Eyni zamanda dəmir yolunda istismarda olan maşın-mexanizmlərin
saz vəziyyətdə saxlanılması  üçün mütəmadi olaraq yoxlamalar aparılıb.

“Naxçıvan Dəmir Yolları” Məhdud

Məsuliyyətli Cəmiyyətinin mətbuat xidməti

“Naxçıvan Dəmir Yolları” Məhdud Məsuliyyətli
Cəmiyyəti ötən ayı uğurla başa vurub

    İstehsal maddi nemətlər yarat-
mağa yönəldilmiş fəaliyyət prose-
sidir. Hələ qədim zamanlardan –
mədəniyyətin, incəsənətin forma-
laşmasından xeyli əvvəl insanlar
ilkin istehsal vərdişləri ilə tanış ol-
muş, maddi nemətlər əldə edərək
dolanışıqlarını təmin etməyə çalış-
mışlar. Zaman keçdikcə istehsal
formaları da təkmilləşmiş, təbii və
maddi ehtiyatların istehsalı insan -
oğlunun zəkası sayəsində primitiv-
likdən müasir texnoloji vasitələrədək
uzun bir yol keçmişdir. Hazırda isə
istehsal prosesləri iqtisadiyyatın
mühüm spesifikasını təşkil etməklə
istehlakçıların çoxsaylı tələbatını
təmin etməkdədir.
     Müasir dünya təcrübəsi göstərir
ki, inkişaf etmiş ölkələrin iqtisadiy-
yatının əsasını istehsalyönümlü sa-
hələr təşkil edir. Çünki istehsal sa-
hələrini inkişaf etdirmədən, yeni is-
tehsal müəssisələri yaratmadan heç
bir ciddi nailiyyətə sahib olmaq
mümkün deyil. Nəzərə almaq la-
zımdır ki, yerli məhsulların istehsalı,
ilk növbədə, daxili tələbatı ödəməyə

hesablanır. Bu tələbat ödənildikdən
sonra isə ixrac üçün yeni məqsədlər
ortaya qoyulur. Əksini düşünsək, bir
ölkədə yerli istehsal məhsullarının
yetərli olmaması idxalı zəruriləşdirir
ki, bu da həmin ölkənin iqtisadiyyatını
idxaldan asılı vəziyyətə gətirib çıxarır.
Doğrudur, bu gün dünyada təbii xam-
mal ehtiyatları bərabər bölgüdə pay-
lanmayıb. Buna görə də ölkələrarası
ticarət münasibətlərində ixrac-idxal
əməliyyatları təbiidir. Ancaq bu əmə-
liyyatlarda hər bir ölkənin marağı
onda cəmlənir ki, ixracın payı daha
çox olsun. Yəni mövcud imkanlar
daxilində daha çox adda məhsulun
istehsalçısına çevrilsin. Məhz bu
tendensiya qorunduğu təqdirdə iq-
tisadi inkişafa nail olmaq mümkün-
dür. Bu baxımdan insan həyatında
daha çox ehtiyac duyulan mallara
tələbatın ödənilməsi böyük önəm
daşıyır. Buna görə də yerli istehsal
sahələrinin ildən-ilə genişləndirilməsi
ölkəmizdə, eləcə də muxtar respub-
likamızda həyata keçirilən iqtisadi

siyasətin mühüm tərkib hissəsini
təşkil edir. Belə iqtisadi siyasətdə
əsas rolu isə kiçik və orta sahibkarlıq
müəssisələri oynayır. 
    Qeyd edək ki, muxtar respubli-
kamızda sahibkarlığın inkişafı üçün
yaradılmış münbit şərait, sahibkarlara
dövlət tərəfindən güzəştli kreditlərin
verilməsi muxtar respublikanın iq-
tisadi mühitinə mühüm təsir gös-
tərmişdir. Ümumilikdə, son illər
muxtar respublika iqtisadiyyatına
8,5 milyard manatdan çox investisiya
yönəldilmiş, 12 mindən çox müxtəlif
təyinatlı obyekt istifadəyə verilmişdir.
Əgər 1990-cı ildə muxtar respubli-
kada 56 sənaye müəssisəsi mövcud
idisə, hazırda bu müəssisələrin sayı
7,9 dəfə artaraq 442-yə çatmışdır.
Son illər güzəştli dövlət maliyyə
dəstəyi ilə müasir texnologiyalara
əsaslanan 254 heyvandarlıq, 84 quş-
çuluq, 15 balıqçılıq, 104 arıçılıq,
65 bağçılıq, 8 üzümçülük təsərrüfatı,
ümumi tutumu 14 min ton olan 31
soyuducu anbar, ümumi sahəsi 128

min 162 kvadratmetr olan 21 istixana
kompleksi, 19 taxıl еmalı müəssisəsi
yaradılmışdır. Məşğulluq səviyyə-
sinin yüksəldilməsi məqsədilə son
illər rayon və kəndlərdə 714 kənd
təsərrüfatı təyinatlı istehsal və xidmət
sahələri yaradılmışdır. Bütün bun-
ların nəticəsidir ki, 2017-ci ildə
aqrar sektorda 453 milyon 365 min
manatlıq məhsul istehsal olunmuş-
dur. Sənaye məhsulunun payı isə
ötən il 967 milyon manatdan artıq
olmuş, ümumi daxili məhsulun həc-
mi 2 milyard 701 milyon 663 min
manat təşkil etmişdir. Sahibkarlığa
göstərilən dövlət qayğısı və yeni
iqtisadi layihələrin dəstəklənməsi
sayəsində muxtar respublikada 372
növdə məhsulun istehsal olunmasına,
344 növdə məhsula olan tələbatın
tamamilə yerli imkanlar hesabına
ödənilməsinə nail olunmuşdur. 
    Qeyd etmək lazımdır ki, istehsal -
yönümlü iqtisadi mühitin yaradıl-
masında sahibkarlığın inkişafına
göstərilən dövlət dəstəyi davamlı

xarakter daşıyır. 2000-ci ildən ötən
dövr ərzində Sahibkarlığa Kömək
Fondu tərəfindən 1244 layihənin
maliyyələşdirilməsinə 136 milyon
182 min manatdan çox güzəştli kre-
ditlər ayrılmışdır. Yerli istehsal
müəssisələrinin hesabına muxtar
respublikanın xarici ticarət dövriy-
yəsi 1995-ci illə müqayisədə 24,2
dəfə artaraq 2017-ci ildə 459 milyon
889 min ABŞ dollarına çatmış,
xarici ticarətdə 386 milyon 751
min ABŞ dolları həcmində müsbət
saldo yaranmış, 50-dən çox xarici
ölkə ilə ticarət əlaqələri aparılmışdır. 
    Göründüyü kimi, muxtar res-
publikanın iqtisadi inkişafında yerli
istehsala üstünlük verilməsi və nə-
ticədə, yeni istehsal müəssisələrinin
yaradılması, göstərilən dövlət dəs-
təyinin daha çox bu istiqamətə yö-
nəldilməsi diqqət çəkir. Buradan
isə o qənaətə gəlmək mümkündür
ki, aparılan iqtisadi siyasətin əsas
mahiyyəti istehsalyönümlülükdür.
İstehsal prosesləri isə davamlı in-
kişafın əsasını təşkil edir. 

- Səbuhi HƏSƏNOV

İstehsal prosesləri davamlı inkişafın əsasını təşkil edir

    Azərbaycan Respublikasının Prezidenti
cənab İlham Əliyevin 2018-ci il 16 mart tarixli
sərəncamları ilə miqrasiya orqanlarında qulluqda
fərqləndiklərinə və səmərəli fəaliyyətlərinə
görə Azərbaycan Respublikası Dövlət Miqrasiya
Xidmətinin əməkdaşları təltif edilmiş və onlara
ali xüsusi rütbələr verilmişdir. 
    Ali xüsusi rütbə alan və təltif olunanlar
arasında Naxçıvan Muxtar  Respublikası Dövlət
Miqrasiya Xidmətinin əməkdaşları da vardır.

Nəbiyev Şahin Hidayət oğluna

    III dərəcəli dövlət miqrasiya xidməti müşaviri
ali xüsusi rütbəsi verilmiş,

Məmmədov Kənan Əsvər oğlu

Mikayılov Bağır Mikayıl oğlu

    “Miqrasiya orqanlarında qulluqda fərqlən-
məyə görə” medalı ilə təltif edilmişlər.

    Muxtar respublikada əhaliyə göstərilən avto-
nəqliyyat xidmətinin səviyyəsinin yüksəldilməsi
üçün bir sıra tədbirlər həyata keçirilmişdir. Nax-
çıvan-Bakı-Naxçıvan marşrutu üzrə fevral  ayında
Naxçıvandan Bakıya 802, Bakıdan Naxçıvana
isə 796 sərnişin daşınmışdır.
    Naxçıvan Avtobus Parkında sərnişindaşıma ilə
məşğul olan sürücülərin və sahibkarların iştirakı
ilə seminar-müşavirə keçirilmişdir. Şəhərlərarası
və rayonlararası marşrut avtobuslarının qrafiki
nəzarətdə saxlanılmış, ucqar dağ və sərhəd kənd -
lərinə işləyən avtobusların fəaliyyətinə köməkliklər
göstərilmişdir. Bu dövrdə muxtar respublikada sər-
nişinlərə xidmət göstərən 135 xətdə 301 avtobusla
rayon mərkəzləri və kəndlərin hamısı marşrutla
təmin edilmişdir. Naxçıvan şəhərdaxili marşrutunda
isə tələbatın çox olduğu saatlarda xətdə olan avto-
busların sayı artırılmış, avtobuslararası interval
azaldılaraq sərnişinlərin vaxtında mənzil başına

çatdırılması təmin edilmişdir. Avtonəqliyyat vasitələri
ilə təhlükəsiz sərnişin daşınmasına, marşrut qrafikinə,
xətdə olarkən avtobusların sürət həddinə Naxtel-4G
GPS monitorinq izləmə sistemi vasitəsilə nəzarət
olunmuşdur. 

Naxçıvan Muxtar Respublikası 

Nəqliyyat Nazirliyinin mətbuat xidməti

Avtonəqliyyat xidməti günün tələblərinə 
uyğun qurulub

Øß ÃÐ
Doğma, canım-varlığım qədər
sevdiyim Azərbaycanım
mənim qibləgahımdır

Təsisçi: Naxçıvan Muxtar Respublikası Ali Məclisi və Nazirlər Kabineti

Gündəlik ictimai-siyasi qəzet

qapısı
Qəzet 1921-ci

ildən çıxır Sayı: 52 (22.963)

17 mart 2018-ci il, şənbə

    Muxtar respublikada yeni tex-
nologiyaların tətbiqi və əhaliyə key-
fiyyətli poçt, rabitə, internet və te-

leradio xidmətlərinin göstərilməsi
bu ilin fevral ayında da uğurla da-
vam etdirilib. Ötən ay mövcud av-
tomat telefon stansiyaların nömrə
tutumlarının artırılması nəticəsində
192 yeni telefon nömrəsi istismara
verilib, 6 min 700 metr fiber-optik
kabel xətti çəkilib, 857 yeni abunəçi
internetlə təmin olunub. 
    Naxçıvan Muxtar Respublika-
sının “Elektron hökumət” porta-
lında yenilənmə işləri davam et-
dirilib, Əmək və Əhalinin Sosial

Müdafiəsi Nazirliyinin əmək mü-
qaviləsi bildirişlərinin qeydiyyata
alınması, bu barədə işəgötürənə

məlumat verilməsi, əmək müqa-
viləsi bildirişləri barədə məlumat-
ların işçilər tərəfindən əldə edilməsi
və elektron xidmətlərin portala in-
teqrasiya edilməsi başa çatdırılıb.
Dövlət Sosial Müdafiə Fondunun
server və şəbəkə avadanlıqları,
fondun  rayon şöbələrinin kompü-
terləri yenilənib, mərkəzlə əlaqələri
təmin edilib. 

Naxçıvan Muxtar Respublikası 

Rabitə və Yeni Texnologiyalar 

Nazirliyinin mətbuat xidməti

Muxtar respublikanın rabitə və yeni texnologiyalar
sistemi daha da təkmilləşdirilir

    Naxçıvan Muxtar Respublikasında yaz suvarma
mövsümünə hazırlıqla əlaqədar nəzərdə tutulan tədbirlər
fevral ayında da diqqətdə saxlanılıb, sututarlarına su-
varma suyunun yığılması, kanal və arxlarda, nasos
stansiyalarında, hidrotexniki qurğularda təmir işləri
davam etdirilib. Bu dövrdə 47 kilometr kanal, 28 ki-

lometr ara arxı, 3 kilometr kollektor lildən təmizlənib,
3 kilometr yeni suvarma boru xətti çəkilib. Babək,
Şərur, Culfa və Sədərək rayonlarında 89 hektar
torpaq sahəsində qrunt sularının səviyyəsi aşağı sa-
lınaraq şoranlaşmanın qarşısı alınıb. Bundan başqa,
Sədərək və Kəngərli rayonlarında 36 hektar torpaq
sahəsi hamarlanaraq əkin üçün yararlı hala salınıb.

“Rayon mərkəzləri və ətraf kəndlərin içməli su
təchizatı və kanalizasiya sistemlərinin yenidən qu-
rulması” layihəsi çərçivəsində Babək rayonunun
Şəkərabad kəndində müxtəlif diametrli borularla

3 kilometr içməli su və 2 kilometr kanalizasiya xətti
çəkilib, 135 evə su, 100 evə isə kanalizasiya xətti
birləşdirilib.

Naxçıvan Muxtar Respublikası 

Dövlət Meliorasiya və Su Təsərrüfatı 

Komitəsinin mətbuat xidməti

Melioratorlar yaz suvarma mövsümünə hazırlaşır

    Naxçıvan Muxtar Respublika-
sında tikinti-quruculuq və abadlıq
işləri sənaye sahəsindən sonra inkişaf
proqramının əhəmiyyətini əks et-
dirən mühüm göstəricilərdən biridir.
2000-2005-ci illər muxtar respub-
likanın tikinti həyatında bənzərsiz
binaların, sosial və ictimai obyekt-
lərin, elm, təhsil və mədəniyyət
müəssisələrinin tikilməsi, yenidən
qurulması və təmiri kimi xarakterizə
edilir. 2006-2010-cu illərdə isə mux-
tar respublika böyük tikinti meyda-
nına çevrilmişdir. Belə ki, 2006-cı
ildə 757 obyekt, 2007-ci ildə isə
669 müxtəlif xarakterli obyektlər
tikilib, yaxud əsaslı təmir və
yenidən qurmadan sonra istifadəyə
verilib. 1996-2010-cu illərdə 52
kənd, 3 qəsəbə mərkəzi tikilmişdir.
Muxtar respublikada kənd və xidmət
mərkəzlərinin tikintisinə diqqət ar-
tırılmış, 2011-ci ildə 15, 2012-ci
ildə 14, 2013-cü ildə 20, 2014-cü

ildə 8, 2015-ci ildə 9 kənd mərkəzi
tikilmişdir. 2011-2015-ci illərdə 64
xidmət mərkəzi kənd və qəsəbə sa-
kinlərinin ixtiyarına verilmişdir.
    Son illərdə muxtar respublikada
aparılan tikinti, quruculuq və abadlıq
işləri nəticəsində Naxçıvan şəhəri,
rayon mərkəzləri, qəsəbə və kəndlər
göz oxşayır, Şərq və Qərb memarlıq
elementlərini özündə birləşdirən so-
sial obyektlər, inzibati binalar, yaşayış
evləri diyara gözəllik verir, bu işi
görənlərin əməyi yüksək qiymət-
ləndirilir. Heydər Əliyev Sarayı,
Naxçıvan Beynəlxalq Hava Limanı,
“Duzdağ” və “Təbriz” mehmanxa-
naları, Diaqnostika-Müalicə Mərkəzi,
Doğum evi, Respublika Xəstəxanası,
Naxçıvan Dövlət Universitetinin
Beynəlxalq əlaqələr və xarici dillər
fakültəsinin yerləşdiyi korpus, Uni-
versitet Konservatoriyası, Elektron
kitabxana,  Tələbə evi, “Naxçıvan”
Universitet şəhərciyi, Naxçıvan
Müəllimlər İnstitutu üçün yeni tədris
korpusu, Hüseyn Cavid türbəsi, Nuh
Peyğəmbərin türbəsi və yüzlərlə
göz oxşayan sosial obyektlər, inzibati
binalar, memarlıq abidələri tikilmiş,
yüksək peşəkarlıqla təmir və bərpa
edilmişdir. Xan sarayı, Zaviyə məd-
rəsə binası, Came məscidi, İmam-
zadə kompleksi, Buzxana, “Naxçı-
vanqala” Tarix-Memarlıq Muzey
Kompleksi, Xanəgah Abidə Kom-
pleksi, Gülüstan türbəsi, Möminə
xatın və Yusif Küseyir oğlu türbələri,
Xanlıqlar İmamzadəsi, onlarca tarix
və mədəniyyət abidəsi bərpa olun-
muş, 1200-dən artıq abidə qeydə
alınmış, pasportlaşdırılmış və onlar
üzərində tədqiqatlar aparılır. Bu gün
Naxçıvanda tarixi-memarlıq abidə-
lərində Şərq elementləri ilə müasirlik
qovuşur, bu elementlər isə yurdu-
muza xüsusi yaraşıq verir, onu daha
da gözəlləşdirir.
    Muxtar respublika əhalisinin ra-
hatlığına və yaşayış şəraitinin yax-
şılaşmasına xidmət edən kommu-
nal-məişət sistemlərinin yaxşılaşdı-
rılması istiqamətində görülən təd-
birlərin tərkib hissəsi kimi içməli
su və kanalizasiya sistemlərinin ye-
nidən qurulması, xüsusilə diqqətdə
saxlanılmaqdadır. Ötən dövr ərzində

muxtar respublikada mövcud kap-
tajlar, içməli su xətləri bərpa olun-
muş, yeni kaptajlar tikilmiş və içməli
su xətləri çəkilmişdir. Bu işlərin da-
vamı kimi 2015-ci ildə Naxçıvan
şəhərdaxili su və kanalizasiya şə-
bəkəsi istifadəyə verilmişdir. Culfa
və Şahbuz şəhərlərinin, Babək qə-
səbəsinin, eləcə də ətraf kəndlərin
içməli su və kanalizasiya şəbəkəsində
işlər tamamlanmışdır. 2017-ci ilin
yanvar ayının 11-də Naxçıvana gələn
Prezident İlham Əliyev Culfa və
Şahbuz rayonlarında qurulan bu sis-
temlərin açılışında iştirak etmişdir.
2003-cü ildə yaradılan Kəhrizlər
İdarəsi muxtar respublikada 296
kəhrizi təmir etmiş və əhalinin isti-
fadəsinə vermişdir.

    Muxtar respublika iqtisadiyya-
tında kənd təsərrüfatı hər zaman ön-
cül mövqeyini qorumuş, əhalinin
ərzaq məhsullarına, emal müəssi-
sələrinin isə xammala olan tələbatının
ödənilməsindəki rolu, həmçinin əhali
məşğulluğunun təmin olunmasındakı
əhəmiyyəti nəzərə alınaraq bu sa-
hənin inkişafı diqqət mərkəzində
saxlanılmışdır.
    Torpaq islahatlarının ilk dəfə ölkə
üzrə Naxçıvanda həyata keçirilməsi,
torpağın şəxsi mülkiyyətə verilməsi,
kolxoz və sovxozların əmlakının
özəlləşdirilməsi burada digər sahə-
lərlə müqayisədə kənd təsərrüfatında
islahatların daha sürətlə aparılmasına
imkan yaratmışdır.
    Muxtar respublikada kənd təsər-
rüfatını inkişaf etdirmək üçün əkin
sahələrinin strukturunda dəyişikliklər
edilmiş, əkin sahələri artırılmışdır.
Belə ki, 1991-ci illə müqayisədə
kənd təsərrüfatı bitkilərinin əkin sa-
həsi 25,1 min hektardan 61,4 min
hektara çatmış, başqa sözlə, 2,4 dəfə
artmış, məhsuldarlığın artırılması
hesabına 2015-ci ildə ümumi məh-
sulun həcmi 13885900 manatdan
402992 min manata çatmış və ya
29 dəfə artmışdır.
    Ümumilikdə, 1991-ci illə mü-
qayisədə taxıl istehsalı 3,5 dəfə ar-
taraq 106,3 min tona, kartof istehsalı
112,5 dəfə artaraq 45 min tona,
meyvə və giləmeyvə istehsalı 27,7
dəfə artaraq 66,5 min tona, tərəvəz
məhsulları istehsalı 17,8 dəfə artaraq
82 min tona, bostan məhsulları is-
tehsalı 34,5 dəfə artaraq 38 min
tona çatmışdır.
    Muxtar respublikada kənd təsər-
rüfatının əsas sahələrindən biri də
heyvandarlıqdır. Daxili bazarda məh-
sul bolluğunun yaradılmasında, əha-
linin keyfiyyətli heyvandarlıq məh-
sullarına olan tələbatının dolğun şə-
kildə ödənilməsində bu sahənin in-
kişaf etdirilməsinin vacibliyi aydındır.
Muxtar respublikanın bütün təsərrüfat
kateqoriyalarında heyvanların baş
sayının artırılmasına, onların cins
tərkibinin yaxşılaşdırılmasına xüsusi
əhəmiyyət verilmişdir. 1996-cı ildə
qaramalın sayı 55,5 min baş, qoyun
və keçilərin sayı 278,8 min baş ol-

duğu halda, 2017-ci ildə bunlar mü-
vafiq olaraq 109,4 min baş və 662,8
min baş olmuşdur.
    Maldarlığın cins tərkibini yaxşı-
laşdırmaq məqsədilə muxtar res-
publikaya 1937 baş, o cümlədən 89
baş “Şvis”, 535 baş “Simmental”
və 1313 baş “Holştin-friz” cinsindən
olan damazlıq boğaz düyələr gətiri-
lərək lizinq yolu ilə sahibkarlara
verilmişdir.
    Ötən 25 il ərzində quşçuluq, ba-
lıqçılıq, arıçılıq və başqa sahələr də

inkişaf etdirilmişdir. Dövlət maliyyə
dəstəyi ilə 254 heyvandarlıq, 84
ətlik və yumurtalıq istiqamətində
quşçuluq, 104 arıçılıq, 15 balıqçılıq
təsərrüfatı yaradılmışdır. 1996-cı ilə
nisbətən 2017-ci ildə quşların sayı
6,7 dəfə artırılaraq 153345 başa çat-
dırılmışdır. Muxtar respublikada arı
ailələrinin sayı 71066-ya çatmış,
1424 ton bal istehsal olunmuşdur.
    Həyata keçirilən aqrar siyasətin
səmərəli nəticəsi olaraq yerli isteh-
salın əhatə dairəsi genişləndirilmiş,
daxili bazarda məhsul bolluğu ya-
radılmışdır. 2015-ci ildə muxtar res-
publikada 453364,5 manatlıq kənd
təsərrüfatı məhsulları istehsal olun-
muşdur ki, bu da 1995-ci illə mü-
qayisədə 11,4 dəfə çoxdur.
    Kənd təsərrüfatı sahəsinin in-
kişafı ixracın da həcminə müsbət
təsir göstərmiş və təkcə 2015-ci
ildə muxtar respublikadan 97 mil-
yon ABŞ dollarından artıq həcmdə
kənd təsərrüfatı məhsulları ixrac
olunmuşdur.
    Muxtar respublikanın sosial-

 iqtisadi inkişafının sürətlənməsində
nəqliyyat və rabitə sahələrinin də
xüsusi yeri vardır. Araz çayı boyunca
Bakı-İrəvan dəmir yolu Naxçıvan
Muxtar Respublikasında 190 kilo-
metrdən artıqdır. Ermənistanın tə-
cavüzkarlıq siyasəti nəticəsində vax-
tilə ümumittifaq şəbəkəsinə daxil
olan, muxtar respublikanı Azərbay-
canla bağlayan dəmir yolu xətti
1992-ci il aprelin 24-də tamamilə
kəsilmişdir. Avtomobil yolları ilə
də əlaqə pozulmuşdur. Həmin vaxt-
dan Naxçıvan Azərbaycandan təcrid
olunmuş vəziyyətdə, blokada şəraitin -
də yaşayır. Lakin buna baxmayaraq,
muxtar respublikada dəmir yolu in-
frastrukturu qorunub saxlanılır və
inkişaf etdirilir.
    Muxtar respublika ərazisi daxi-
lində dəmir yolu ilə yüklərin daşın-
ması həyata keçirilməklə bərabər,
İran İslam Respublikası ilə Culfa
dəmir yolu vasitəsilə iqtisadi əlaqələr
davam etdirilir, yükdaşıma əməliy-
yatları həyata keçirilir. 2016-cı ilin
sonunda isə Naxçıvan-Təbriz-
Tehran-Məşhəd sərnişin qatarı isti-
fadəyə verildi.
    Naxçıvan Muxtar Respublikası
Ali Məclisi Sədrinin 2011-ci il 16 mart

tarixli Sərəncamı ilə təsdiq edilmiş
“Naxçıvan Muxtar Respublikasında
dəmir yolu nəqliyyat sisteminin
2011-2015-ci illər üzrə İnkişaf Pro -
qramı” dəmir yolu nəqliyyatının in-
kişafına təkan vermişdir.
    Naxçıvan Muxtar Respublikasının
iqtisadi əlaqələrinin inkişaf etdiril-
məsində hava nəqliyyatı xüsusi əhə-
miyyət kəsb edir. Naxçıvanda ilk
hava limanı 1974-cü ildə tikilmişdi.
O dövrdə, hava limanı 1800 metrlik
uçuş-enmə zolağına malik idi.
    1992-ci ildə Naxçıvan Muxtar
Respublikası Ali Məclisinin Sədri
vəzifəsində olan ulu öndər hava li-
manının uçuş-enmə zolağının ye-
nidən qurulması təşəbbüsünü irəli
sürmüşdü. Bu iş qısa müddətdə hə-
yata keçirilmiş, uzunluğu 3300 metr
olan uçuş-enmə zolağı istifadəyə
verilmişdir.
    Ölkə Prezidenti İlham Əliyev
Naxçıvan Muxtar Respublikasının
80 illiyinə həsr edilmiş təntənəli ic-
lasda demişdir: “Artıq Naxçıvanın
bütün beynəlxalq standartlara cavab

verən hava limanı vardır. Deməli-
yəm ki, bu hava limanı çox yüksək
səviyyədə tikilmişdir. Mən dünyanın
bir çox ölkələrində olmuşam və
təbii ki, hava limanlarını görmüşəm.
Ona görə də deyə bilərəm ki, Nax-
çıvan hava limanı çox yüksək sə-
viyyədədir və bəlkə də Avropada
bir çox hava limanlarından daha
keyfiyyətli və gözəldir”.
    Muxtar respublikada hava nəq-
liyyatının inkişafı istiqamətində yeni
aerovağzal kompleksi tikilib istifa-
dəyə verilmiş, Naxçıvan hava limanı
beynəlxalq status qazanmışdır. Hava
limanında yeni inzibati bina, əhaliyə
göstərilən xidmətlərin səviyyəsini
daha da yaxşılaşdırmaq məqsədilə
“Şərq Terminalı”, “Qərb Terminalı”
istifadəyə verilmişdir.
    Muxtar respublikada avtomobil
yollarının salınması, körpülərin ti-
kilməsi ilə bağlı əhəmiyyətli tədbirlər
həyata keçirilmişdir. 1995-ci ildə
cəmi 16 kilometr asfalt yol çəkil-
mişdirsə, 2010-cu ildə bu, 198,6
kilo metrə çatmışdır. Naxçıvan-
 Sədərək, Naxçıvan-Culfa, Naxçıvan-
Batabat avtomobil yolları ən yüksək
səviyyədə qurulmuşdur. Naxçıvan şə-
hərətrafı dairəvi yolu, Çeşməbasar-
Boyəhməd yolu (57,6 kilometr),
Təzəkənd-Çalxanqala-Qıvraq yolu
(39,2 kilometr), Hacıvar-Vayxır-
Sirab yolu (25,6 kilometr), Şəkər -
abad-Nehrəm-Araz yolu (13,2 kilo -
metr) öz rahatlığı ilə diqqəti cəlb
edir. 2014-cü ildə 73, 2015-ci ildə
82, 2016-cı ildə 62, 2017-ci ildə isə
70,5 kilometr yol salınmışdır.
    Ümumiyyətlə, Naxçıvanda 1 bey-
nəlxalq hava limanı, 5 avtovağzal
kompleksi, 50 körpü, 791 kilometr
uzunluğunda yeni avtomobil yolları
çəkilmişdir.
    Naxçıvan Muxtar Respublikasının
rabitə sisteminin rolu da xeyli art-
mışdır. 1995-2017-ci illərdə muxtar
respublikada rabitənin inkişafı yük-
sək xətlə getmişdir. 1998-ci ildə Cə-
nubi Koreyanın “DEU Telekom”
şirkəti ilə bağlanmış müqaviləyə
əsasən muxtar respublikada yaşayış
məntəqələri telefonlaşdırılmış və
abonentlər birbaşa beynəlxalq telefon
rabitə sisteminə çıxma imkanı əldə
etmişlər. Telekommunikasiya siste-
mində aparılan yenidənqurma işləri
nəticəsində 35 mindən çox elek-
trontipli xətt və nömrə, eyni zamanda
mobil telefon şəbəkəsi istifadəyə
verilmişdir. Muxtar respublika üzrə
fərdi kompüterlərin sayı 303 minə
çatmış, internetdən istifadə edənlərin
sayı 353 mindən çox olmuşdur. Nax-
çıvanın özünün müstəqil “Naxtel”
mobil rabitə sistemi mövcuddur və
bunun vasitəsilə muxtar respublika
ərazisinin 92 faizi simsiz internetlə
təmin olunur. Muxtar respublikada
aktiv istifadə olunan mobil telefon-
ların sayı hazırda 460 min ədəddən
çoxdur. Muxtar respublikada 4-cü
nəsil şəbəkə sistemi istehlakçıların
istifadəsinə verilmişdir.
    Naxçıvan Muxtar Respublikasının
iqtisadi inkişafında energetika sis-
teminin özünəməxsus yeri vardır.

(əvvəli qəzetin 16 mart 2018-ci il tarixli sayında)
    Son illərdə yeni və müasir bir Naxçıvan qurulmuş, quruculuq və
abadlıq işləri muxtar respublikanın paytaxtı ilə yanaşı, ən ucqar kənd -
lərini də əhatə etmişdir.

  Naxçıvan Muxtar Respublikası 
 dinamik və dayanıqlı inkişaf yolundadır

1991-1992-ci illərdə yaranmış çətin
şəraitə baxmayaraq, blokadada olan
muxtar respublikanı elektrik enerjisi
ilə təchiz etmək məqsədilə ulu öndər
Heydər Əliyevin təşəbbüsü ilə Tür-
kiyədən 154 kilovatlıq və İrandan
132 kilovoltluq yüksəkgərginlikli
elektrik verilişi xətləri çəkildi. Əha-
lini elektrik enerjisi ilə təmin etmək
üçün kompleks tədbirlər həyata ke-
çirildi. 2006-cı ilin dekabrında ümu-
mi gücü 87 meqavat olan Naxçıvan
Modul Elektrik Stansiyası, Heydər
Əliyev Su Anbarı üzərində ümumi
gücü 4,5 meqavat olan su elektrik
stansiyası və 2010-cu ilin oktyabr
ayında Ordubad rayonu ərazisində
– Gilançay üzərində gücü 22 meqa-
vat olan Biləv Su Elektrik Stansiyası
istifadəyə verildi. Ümumi gücü 50
meqavat olan Qaz-Turbin Elektrik
Stansiyasının təbii qazla iş rejiminə
keçirilməsindən sonra istismara ve-
rilməsi də bu istiqamətdə həyata
keçirilən tədbirlərin tərkib hissəsidir.
Arpaçay üzərində iki Su Elektrik
Stansiyası tikilmişdir. 20,5 meqavat
gücündə olan Arpaçay Su Elektrik
Stansiyası 2013-cü ilin sentyabrında
istifadəyə verilmişdir. Naxçıvan
Muxtar Respublikası Ali Məclisinin

Sədri cənab Vasif Talıbov Arpaçay
Su Elektrik Stansiyasının açılışında
çıxış edərək demişdir: “Hər bir ölkə
üçün elektrik enerjisi strateji sahə
hesab edilir. Bu gün dünya ölkələ-
rində ərzaq və enerji təhlükəsizliyi
təmin olunan ölkələrin iqtisadiyyatı
isə sabit və davamlı inkişaf edir.
Azərbaycan Respublikasında da ər-
zaq və enerji təhlükəsizliyinin təmin
olunması istiqamətində ardıcıl təd-
birlər görülür. Ölkəmizin ayrılmaz
tərkib hissəsi olan Naxçıvan Muxtar
Respublikasında da bu sahələrin
inkişafı diqqət mərkəzində saxla-
nılır. Muxtar respublikada yeni
elektrik stansiyaları tikilir, əhalinin
və iqtisadiyyatın enerjiyə olan tə-
ləbatı etibarlı şəkildə ödənilir. Artıq
Naxçıvan elektrik enerjisi idxal
edən muxtar respublikadan elektrik
enerjisi ixrac edən muxtar respub-

likaya çevrilmişdir. Enerji təmina-
tının yaxşılaşdırılması istiqamətində
həyata keçirilən tədbirlər bundan
sonra da davam etdiriləcəkdir”.
    2012-ci ildə Arpaçayın aşağı qolu
üzərində 1,4 meqavat gücə malik
su elektrik stansiyası da istismara
verilmişdir.
    1991-ci ilədək muxtar respubli-
kada cəmi bir elektrik enerjisi istehsal
edən müəssisə fəaliyyət göstərirdisə,
ötən müddət ərzində bu sahədə apa-
rılan məqsədyönlü islahatlar nəti-
cəsində enerji istehsalı müəssisələ-
rinin sayı 8-ə, ümumi gücü 237,4
meqavata çatdırılmışdır.

    2017-ci il yanvarın 11-də Nax-
çıvana səfərə gələn ölkə Prezidenti
İlham Əliyev Ordubad Su Elektrik
Stansiyasının təməlqoyma mərasi-
mində iştirak edib. İnşa ediləcək su
elektrik stansiyasının gücü 36 me-
qavat olacaq. Derivasiyatipli stansiya
Araz çayı üzərində yerləşəcək. Stan-
siyada hər birinin gücü 12 meqavat
olan 3 aqreqat quraşdırılacaq.
     Muxtar respublikada ilk dəfə ola-
raq 22 meqavat gücündə Günəş Elek-
trik Stansiyası istifadəyə verilmişdir.
Təkcə 2015-ci ildə 446 milyon kilo-
vat-saat elektrik enerjisi istehsal edil-
mişdir ki, bu da 1991-ci ildəki mü-
vafiq göstəricidən 4,8 dəfə çoxdur.
    Muxtar respublikaya Ermənistan
ərazisi vasitəsilə 1991-ci ildə qaz
verilməsi dayandırıldıqdan sonra
əhalinin qazla təmin edilməsində
problemlər yaranmışdı. Muxtar res-

publikanı vəziyyətdən çıxarmaq üçün
1992-ci il avqustun 24-də Naxçıvan
Muxtar Respublikası Ali Məclisinin
Sədri Heydər Əliyev İran İslam Res-
publikasında səfərdə olarkən Prezi-
dent Əli Əkbər Haşimi Rəfsəncani
ilə görüşmüş, muxtar respublikanın
qaz tələbatını təmin etmək barədə
söhbətlər aparmış və razılıq əldə et-
mişdi. İran tərəfi Xoy-Culfa qaz kə-
mərinin tikintisini öz üzərinə gö-
türmüşdü. Kəmərin çəkilişi bir qədər
yubandığından İran İslam Respub-
likası Naxçıvan Muxtar Respubli-
kasına ayda 100 ton maye qaz gön-
dərirdi. 1998-ci ildə maye qazla
qazlaşdırılmış mənzillərin sayı
46274-ə çatdırıldı. Prezident cənab
İlham Əliyevin bilavasitə himayə
və qayğısı nəticəsində 2005-ci ildə
İrandan mübadilə yolu ilə Naxçıvan
Muxtar Respublikasına təbii qaz kə-
məri istifadəyə verildi. Qısa müddət
ərzində Culfa-Naxçıvan yüksək təz-
yiqli, Naxçıvan-Cəhri orta təzyiqli
magistral, Naxçıvan şəhər orta təz-
yiqli dairəvi qaz kəmərinin çəkilişi
başa çatdırıldı.
    2005-ci il dekabrın 20-də İran
Prezidenti Mahmud Əhmədinejadın
başçılığı ilə nümayəndə heyəti Nax-
çıvana gəldi. Dekabrın 20-də hər
iki ölkənin prezidentləri Naxçıvan
Muxtar Respublikasına İran ərazisi
ilə təbii qazın verilməsi münasibətilə
keçirilən mərasimdə iştirak etdilər.
    Qısa müddət ərzində Naxçıvan
qazlaşdırıldı, Culfa-Ordubad və Şah-
buz-Sədərək ötürücü qaz kəmərinin
təmiri və bərpası tamamlandı. 2005-ci
ildə 6770 mənzilə və 195 fərdi evə
qaz çəkildi. 2011-ci ilin əvvəlinədək
220 yaşayış məntəqəsində 78157
mənzil qazlaşdırılmış, abunəçilərə
pulsuz olaraq mətbəx sobaları ve-
rilmiş, qaz sayğacları quraşdırılmış-
dır. 2011-ci ilin sonunda isə ən ucqar
dağ kəndləri də əhatə olunmaqla
muxtar respublikanın bütün yaşayış
məntəqələri qazlaşdırıldı, 83633
əhali abonenti və bütün təsərrüfat
subyektləri mavi yanacaqla təmin
olundu.

    Muxtar respublikada ekoloji və-
ziyyətin daha da yaxşılaşdırılması
istiqamətində işlər görülmüş, 16541
hektar sahədə meşəsalma və meşə-
bərpa işləri aparılmış, 10 milyona
yaxın ağac və bəzək kolları əkilmişdir.
Hazırda muxtar respublikanın ümumi
ərazisinin 14 faizini yaşıllıqlar əhatə
edir. 1990-cı ildə isə bu göstərici
0,6 faiz həddində olmuşdur.
    Naxçıvan Muxtar Respublikası
Ali Məclisi Sədrinin rəhbərliyi ilə
görülən işlər, həyata keçirilən təd-
birlər əhalinin sosial problemlərinin
həllinə kömək etmişdir. Əhalinin
işlə təminatı sahəsində əməli ad-
dımlar atılmağa başlanılmış, sənaye
müəssisələrinin bərpası sayəsində
minlərlə yeni iş yerləri açılmışdır.
Əhalinin pul gəlirləri, işçilərin orta
aylıq əməkhaqqı və müavinətlər
durmadan artmışdır. 2015-ci ildə
orta aylıq əməkhaqqının məbləği
399,5 manata çatmışdır. 1995-ci ildə
bu göstərici 15,9 manat səviyyəsində
idi. 1996-2017-ci illərdə muxtar res-
publikada 85861 yeni iş yeri açıl-
mışdır ki, bunun da 59090-ı və ya
68,8 faizi daimi iş yerləridir.
    Muxtar respublika sakinlərinin
mənzil-məişət şəraitinin yaxşılaşdı-
rılması, içməli su ilə təchizatı mə-
sələsinə də xüsusi əhəmiyyət veril-
mişdir. Bu illərdə muxtar respubli-
kanın əhalisi 75 min nəfər artmışdır.
Hazırda Naxçıvan Muxtar Respub-
likasının əhalisi 452,6 min nəfərdir.
    Muxtar respublika əhalisinin so-
sial müdafiəsi və təminatına çəkilən
xərclər 57,2 dəfə artmışdır. Əhalinin
gəlirləri 9,5 dəfə, əməkhaqqı 9,5
dəfə yüksəlmişdir. Əhalinin bank-
lardakı əmanətlərinin həcmi də art-
mışdır. 2017-ci ilin əvvəlinə muxtar
respublikanın ərazisində fəaliyyət
göstərən bank strukturlarında
8571,8 min manat həcmində əhali
əmanəti mövcud olmuşdur ki, bu
da bir il öncəki göstəricidən 26,6
faiz çoxdur.
    Naxçıvan Muxtar Respublikası-
nın, onun şəhər, qəsəbə və kəndlə-
rinin böyük əksəriyyətinin su sistemi

tamamilə yenidən qurulmuş, əsaslı
təmir işləri görülmüşdür. Şərur-
 Naxçıvan su kəməri bərpa edilmiş,
Naxçıvan şəhərinə yeni su xətti çə-
kilmiş, Ordubad şəhərinin su xətti
bərpa edilmişdir. 1993-2001-ci illərdə
rayonlarda 32 su nasos stansiyası
tikilmiş, çoxlu sayda subartezian
quyuları qazılmışdır. Əhalinin içməli
və suvarma suyuna tələbatını ödəmək
üçün son illərdə 148 nasos stansiyası
qurulmuş, 331 subartezian quyusu
qazılmışdır. 2000-2005-ci illərdə
Şərur, Babək, Ordubad, Culfa, Kən-
gərli və Şahbuz rayonlarının 18 kən-
dinə su xətləri çəkilmiş, kəhrizlər
bərpa edilmişdir. 2009-cu il ərzində
14 nasos stansiyası, 22 subartezian
quyusu və 22 kəhriz istifadəyə ve-
rilmişdir. Naxçıvan şəhərində su
 anbarı və sutəmizləyici qurğular
kompleksi istifadəyə verilmiş, 2015-ci
ilin əvvəlində Naxçıvan şəhərində
214 kilometr məsafədə kanalizasiya
və 224,4 kilometr məsafədə içməli
su xətləri çəkilmişdir. Ümumiyyətlə,
542 kilometr məsafədə içməli su və
331 kilometr məsafədə kanalizasiya
xətləri çəkilmişdir.
    Muxtar respublikada pensiyaçı
və müharibə əlillərinin, şəhid və az-
təminatlı ailələrin sosial müdafiəsinə
diqqət xeyli artırılmışdır. 2000-ci
ildə muxtar respublikada 52254 pen-
siyaçı var idi. Onlar hər cür diqqət
və qayğı ilə əhatə olunmuş, aztəmi-
natlı və sosial müdafiəyə ehtiyacı
olan vətəndaşlara da qayğı göstəril-
mişdir. Əvvəlki illərdə olduğu kimi,
2009-cu ildə də müharibə veteran-
larından 50 nəfərinə avtomobil, 152
nəfərə isə müxtəlif sanatoriya və
pansionatlara göndəriş verilmişdir.
2009-cu ildə ailələrə 3447 min ma-
natdan artıq ünvanlı dövlət sosial
yardımı ödənilmişdir. Ünvanlı dövlət
sosial yardımı alanların sayı ümumi
əhalinin 2,7 faizini təşkil etmişdir.

(ardı var)
İsmayıl HACIYEV

AMEA Naxçıvan Bölməsinin sədri,

akademik

“Xalq qəzeti”, 14 mart 2018-ci il

    “Ölkəmizi tanıyaq” devizi ilə ke-
çirilən tur-aksiyanın ikinci günü –
martın 16-da Bakı məktəbliləri
muxtar respublikanın Ordubad və
Culfa rayonlarının ərazisində yer-
ləşən tarixi abidələr və mədəniyyət
müəssisələri ilə tanış olublar.
    Şagirdlər əvvəlcə Ordubad şə-
hərində yerləşən 3 nömrəli tam orta
məktəbə gəliblər. Burada tur-aksiya
iştirakçılarına ətraflı məlumat verilib.
Bildirilib ki, 774 şagird yerlik mək-
təbdə 5-i elektron lövhəli olmaqla,
45 sinif otağı var. Məktəbin kitab-
xanasında 14 minədək kitab möv-
cuddur. Təhsil ocağında 57 kompüter
şagirdlərin istifadəsindədir. 
     Ordubad Rayon Tarix-Diyarşünas-

lıq Muzeyinə gələn məktəblilərə mə-
lumat verilib ki, muzey XII əsr abidəsi
olan “Qeysəriyyə” binasında yerləşir.
“Qeysəriyyə” dünyadakı nadir abi-
dələrdən biridir. Belə tikililərə dünyanın
3 yerində – Səmərqənd, Təbriz və
Ordubad şəhərlərində rast gəlinir.
    Paytaxt məktəbliləri görkəmli pe-
daqoq Məhəmməd Tağı Sidqinin,
Azərbaycan nəsrində tarixi romanlar
banisi Məmməd Səid Ordubadinin
və akademik Yusif Məmmədəliyevin
Ordubad şəhərindəki ev-muzeyləri
ilə tanış olublar.
    Culfa rayonuna ekskursiya za-
manı məktəblilər Gülüstan türbəsinə
gəliblər. Məlumat verilib ki, Naxçıvan
Muxtar Respublikası Ali Məclisi

Sədrinin 2015-ci il 7 oktyabr tarixli
Sərəncamına əsasən rayon ərazisində
yerləşən dünya əhəmiyyətli Gülüstan
türbəsi elmi və tarixi əsaslarla bərpa
olunub. XII əsrə aid olan türbənin
bərpa edilməsi xalqımızın çoxəsrlik
tarixi-mədəni irsinin gələcək nəsillərə
çatdırılması və tanıdılması baxımın-
dan mühüm əhəmiyyətə malikdir. 
     Məktəblilərin səfər etdikləri mə-
kanlardan biri də Naxçıvan Muxtar
Respublikası Ali Məclisi Sədrinin
2014-cü il 11 fevral tarixli Sərənca-
mına əsasən bərpaolunan Əlincəqala
tarixi abidəsi və “Əlincəqala” Tarix-
Mədəniyyət Muzeyi olub. Qala di-
varları və bürclər əzəmətli görkəmi
ilə Naxçıvan memarlıq məktəbinin

qədim izlərini özündə yaşadır. “Əlincə -
qala” tarixi abidəsinin bərpa olunması
xalqımızın çoxəsrlik tarixi-mədəni
irsinin gələcək nəsillərə çatdırılması
və bütün dünyada tanıdılması baxı-
mından mühüm əhəmiyyət daşıyır. 
    Günün sonunda “Duzdağ” ote-
lində tur-aksiya iştirakçıları üçün
Naxçıvan Dövlət Filarmoniyasının
kamera orkestrinin konserti olub.

*   *   *
    “Ölkəmizi tanıyaq” tur-aksiyası
çərçivəsində Naxçıvan Muxtar Res-
publikasında olan Bakı şəhər mək-
təbliləri ilə həmsöhbət olduq. 
    Xətai rayonundakı Humanitar
Təmayül lü Liseyin 11-ci sinif şagirdi
Gülçin Hacıyeva: 
    – Həqiqətən də,
ölkəmizin hər bir
guşəsi gözəldir.
Naxçıvanın gözəl-
liyi isə bənzərsizdir.
Burada tarixlə müa-
sirlik gözlər önündə canlanır. Nax-
çıvanda olduğumuz iki gün ərzində
bir çox tarixi-mədəni abidələrlə tanış
olmuş, dəyərli məlumatlar toplamı-
şıq. Ordubad və Culfa rayonlarının
ərazisindəki tarixi abidələr tarixi
keçmişimiz haqda məndə çox böyük
təəssürat yaratdı. Gülüstan abidəsi
haqqında indiyədək bilmədiyim çox
məlumatlar əldə etdim. Sevinirəm

ki, Bakıya qayıdanda öz yoldaşla-
rıma deməyə çox sözüm olacaq.
Bütün şagirdlər adından tur-aksiyanın
təşkilatçılarına minnətdarlığımı
 bildirirəm.
    Nəsimi rayon 5 nömrəli tam
orta məktəbin 11-ci sinif şagirdi
Fərid Əliyev: 
    – Əmir Teymu-
run qoşunlarına 14
il müqavimət gös-
tərən, Azərbayca-
nın əyilməzlik və
mübarizlik simvolu
olan Əlincəqalada olmaq mənim
üçün qürurverici idi. Burada öyrəndik
ki, Əlincəqala orta əsrlərdə Azər-
baycanda fəaliyyət göstərmiş döv-
lətlərin tarixində, eləcə də Azərbay-
can xalqının azadlıq mübarizəsində
əvəzolunmaz rol oynayıb. “Əlincə-
qala” tarixi abidəsinin bərpa edilməsi
qədim tariximizin yaşadılması ba-
xımından çox vacibdir.
    “Bu cür tur-aksiyaların təşkil
olunması hər bir məktəbli üçün əla
fürsətdir”, – deyən Fərid Əliyev
vurğuladı ki, biz şagirdlər Azərbay-
canın tarixi dövlətçiliyinin beşiyi
olan muxtar respublika ilə tanış ol-
maqla, həm də qədim tariximizi və
mədəniyyətimizi daha yaxından öy-
rənmək imkanı qazanırıq. 

Tural AĞAYEV

Ordubad və Culfa rayonlarının tarixi abidələri, füsunkar təbiəti ilə tanışlıq 
məktəblilərdə zəngin təəssürat yaradıb



Martın 16-da Novruz bayramı

münasibətilə Şahbuz şəhərindəki Ahıl-

lar evində tədbir keçirilib. 

    Tədbirdə Naxçıvan Muxtar Res-
publikası əmək və əhalinin sosial
müdafiəsi naziri Cavid Səfərov, Şah-
buz Rayon İcra Hakimiyyətinin baş-
çısı Rəfael Babayev,  Ailə, Qadın və
Uşaq Problemləri üzrə Dövlət Ko-
mitəsinin sədri Ramilə Seyidova çıxış
edərək sakinləri Novruz bayramı mü-
nasibətilə təbrik ediblər.  
    Qeyd olunub ki, muxtar respub-
likada  xüsusi qayğıya ehtiyacı olan
şəxslərin, o cümlədən ahılların və
sağlamlıq imkanları məhdud şəxs-
lərin  sosial müdafiəsinin gücləndi-
rilməsi, cəmiyyətə inteqrasiyası ilə
bağlı   ardıcıl tədbirlər həyata keçirilir.

Bu kateqoriyadan olan şəxslərə müx-
təlif növ sosial xidmətlər göstərilir.
Tənha  ahıl və məhdud fiziki imkanlı
şəxslər mütəmadi olaraq evlərində
ziyarət edilir, onlar  arasında yara-
dıcılıq müsabiqələrinin, əl işlərindən
ibarət sərgi -satışların, bayram və
əlamətdar günlərdə görüşlərin ke-
çirilməsi daim diqqət mərkəzində
saxlanılır. 

Tədbirin bədii hissəsində Şahbuz
Rayon Mədəniyyət Evinin “Batabat”
instrumental ansamblı konsert pro -
qramı ilə çıxış edib. Sonda sakinlərə
bayram hədiyyələri təqdim olunub.
Ahıllar onlara göstərilən diqqət və
qayğıya görə minnətdarlıqlarını
 bildiriblər. 

Həmin gün Əmək və Əhalinin

Sosial Müdafiəsi Nazirliyinin təş-
kilatçılığı ilə Naxçıvan şəhərində,
muxtar respublikanın rayon mər-
kəzlərində sağlamlıq imkanları məh-
dud şəxslərlə  bayram münasibətilə
görüşlər keçirilib. 

Hərəkət qabiliyyətinin məhdud-
luğu səbəbindən tədbirlərdə iştirak
edə bilməyən şəxslərə  bayram sovqatı
evlərində təqdim edilib. Bayram təd-
birlərində, ümumilikdə, məhdud fiziki
imkanlı 1000 şəxsə sovqatlar təqdim
olunub. Sədərək  rayonunda keçirilən
tədbirdə “İnam” musiqi qrupu tədbir
iştirakçıları qarşısında konsert pro -
qramı ilə çıxış edib. 

    Novruz bayramı münasibətilə Naxçıvan Muxtar Respublikasının
hər yerində, eləcə də Əlahiddə Ümumqoşun Ordunun ayrı-ayrı
bölmələrində silsilə tədbirlər keçirilir. 

    Bu tədbirlərin davamı olaraq
qarlı dağların zirvəsində, düş-
mənlə ön xətdə yerləşən “N”
hərbi hissədə Novruz şənliyi
təşkil edilib. 
    Əvvəlcə əsgərlər bayram ton-
qalını alovlandırıblar. Tədbirdə
Əlahiddə Ümumqoşun Ordunun
zabiti, polkovnik Mirqiyas Rüstəmov çıxışında bildirib ki, Azərbaycan
xalqı qədim zamanlardan yazın gəlişini, təbiətin oyanmasını bayram
kimi qeyd edir. Hərbi hissənin şəxsi heyətini Novruz bayramı mü-
nasibətilə təbrik edən Mirqiyas Rüstəmov vurğulayıb ki, xalqımız
Novruzu bolluq, bərəkət, firavanlıq rəmzi hesab edir. Min illər
bundan əvvəl yaranmış, mənəvi dəyərlərimizin təcəssümü olan
Novruz bayramı bu gün daha yüksək əhval-ruhiyyə ilə qeyd olunur. 
    Cəlil Məmmədquluzadə adına Naxçıvan Dövlət Musiqili Dram
Teatrının aktyoru, Azərbaycan Respublikasının Xalq artisti Həsən
Ağasoy çıxış edərək əsgərləri bayram münasibətilə təbrik edib,
onlara uğurlar arzulayıb, tezliklə Novruz tonqallarının işğaldan
azad edilmiş torpaqlarımızda qalanmasını diləyib. 
    Sonra tədbir hərbi hissənin qonaqları və əsgərlərin iştirakı ilə
bayram süfrəsi arxasında davam etdirilib. Naxçıvan Dövlət Filarmo-
niyasının Mahnı və Rəqs Ansamblının bir-birindən maraqlı, rəngarəng
musiqi və rəqs nömrələri bayram tədbirinə xüsusi ab-hava qatıb.

ØßÐÃqapısı

Hörmətli seçicilər!

    Seçki Məcəlləsində seçici siyahıla-
rının tərtib olunması ilə əlaqədar ayrıca
bir fəsil və 4 maddə (45-48-ci maddə-
lər) nəzərdə tutulmuşdur. Seçki
Məcəlləsi hər bir seçicinin harada ol-
masından asılı olmayaraq səsvermə
hüququnun həyata keçirilməsinə tam
təminat verir.
    -Seçki gününədək 18 yaşı tamam
olan hər bir vətəndaş yaşayış yeri üzrə
seçici siyahısına daxil edilir.

    -Hərbi qulluqçuların seçki hüquqla-
rının təminatı ilə əlaqədar Seçki
Məcəlləsinin 47.3-cü maddəsində qeyd
olunur ki, hərbi hissədən kənarda ya-
şayan hərbi qulluqçular seçici siyahı-
larına yaşayış yeri üzrə ümumi əsaslarla
daxil edilirlər. Hərbi hissələrdə yerləşən
hərbi qulluqçuların, onların ailə üzv-
lərinin və hərbi hissələrin hüdudlarında
yaşayan digər seçicilərin seçici siyahı-
larına daxil edilməsi üçün Azərbaycan
Respublikası vətəndaşlarının yaşayış
yeri və olduğu yer üzrə qeydiyyatını
aparan orqanların ya da hərbi hissələrin,
yaxud hərbi xidmətdə və ya hərbi çağırış
üzrə qulluqda olan vətəndaşların hərbi
hissənin ştat cədvəlinə daxil edilməsi
barədə hərbi hissə komandirinin əmri
ilə təsdiqlənən daimi və ya daha çox
yaşama faktı əsas götürülür. Belə olduqda
seçki məntəqələri müvafiq dairə seçki
komissiyasının qərarına uyğun olaraq
hərbi hissələrin komandirləri tərəfindən
səsvermə gününə azı 5 gün qalmış ya-

radılır. Sərhəd qoşunlarının hərbi qul-
luqçuları və hərbi münaqişə zonasında
yerləşdirilən hərbi qulluqçular, Mərkəzi
Seçki Komissiyasının müəyyən etdiyi
hallarda xüsusi rejim şəraitində qulluq
edən hərbi qulluqçular onların hərbi
hissələrində yaradılan seçki məntəqə-
lərində səs verirlər.
    -Səsvermə günü xəstəxanalarda,
sanatoriyalarda, istirahət evlərində
olan seçicilər üçün də yerləşdikləri hə-
min binalarda seçkilərə 5 gün qalmış
seçki məntəqəsi yaradılır və ya yaxın-
lıqda seçki məntəqəsi varsa həmin təş-
kilatın rəhbərliyinin tərtib etdiyi siyahı
əsasında o məntəqədə siyahıya daxil
edilirlər.
    -İstintaq zamanı barələrində həbs
qəti imkan tədbiri seçilən və inzibati
qaydada saxlanılan vətəndaşlar mən-
təqə seçki komissiyaları tərəfindən ay-
rıca seçici siyahılarına daxil edilirlər.
Bu cür məlumatlar səsvermə gününə
ən azı 2 gün qalmış vətəndaşın həbsi
haqqında qərar çıxarmış müvafiq məh-
kəmələr və ya vətəndaşın inzibati qayda -
da saxlanılması haqqında qərar qəbul
etmiş müvafiq icra hakimiyyəti orqanı
tərəfindən məntəqə seçki komissiyala-
rına təqdim edilir. Həmin məlumatda
şəxsiyyət vəsiqəsinin və ya onu əvəz
edən sənədin tam göstəriciləri əks
edilməlidir.
    -Barələrində məhkəmənin qanuni
qüvvəyə minmiş hökmü olmayan və
həbs qəti imkan tədbiri seçilmiş şəxslər
istintaq təcridxanasının rəhbərliyinin
məntəqə seçki komissiyasına təqdim
etdiyi məlumat əsasında seçici siyahısına
daxil edilir və səsvermə günü daşınan
seçki qutusu ilə səs verirlər.
    -Xəstə olan, hərəkət edə bilməyən
vətəndaşlarımız da səsvermədən kənarda
qalmır, belə ki, yaxın qohumların və ya
qonşuların məlumatı əsasında o şəxs
 siyahıya daxil edilir və daşınan qutu
vasitəsilə səs verir.

     Vətəndaş, seçici siyahısına daxil edilmə -
məsi, seçici siyahısında onun barəsində
və ya digərlərinin barəsində göstərilməli
olan məlumatlarda aşkar etdiyi səhvlər
və ya yanlışlıqlar barəsində yuxarıda qeyd
olunan ünvanlara məlumat verə bilər. 

    Seçki Məcəlləsinin 12.4-cü maddə-
sində aktiv seçki hüququ ilə bağlı bəzi
məhdudiyyətlər nəzərdə tutulmuşdur.
Qeyd edilir ki, məhkəmənin qərarı ilə
fəaliyyət qabiliyyətsizliyi  təsdiq olun-
muş şəxslər seçkilərdə, habelə referen-
dumda iştirak etmək hüququndan – aktiv
seçki hüququndan məhrumdurlar. 

Ümumi seçki hüququ
     İrqindən, etnik mənsubiyyətindən, di-
nindən, dilindən, cinsindən, mənşəyindən,

əmlak vəziyyətindən, qulluq mövqeyindən,
əqidəsindən, siyasi partiyalara, həmkarlar
ittifaqlarına və başqa ictimai birliklərə
mənsubiyyətindən və ya digər statusundan
asılı olmayaraq Azərbaycan Respublikası
vətəndaşlarının seçmək, seçilmək və re-
ferendumda iştirak etmək hüququ vardır.

Birbaşa seçki hüququ
     Vətəndaşlar seçkilərdə namizədin lehinə,
referenduma çıxarılan məsələnin lehinə və
ya əleyhinə şəxsən səs verirlər. Başqa şəxs-
lərin yerinə səs vermək qadağandır. Baş-
qalarının əvəzinə səs verən və ya bunun
üçün şərait yaradan vətəndaşlar Azər-
baycan Respublikasının Cinayət Məcəl-
ləsində və ya İnzibati Xətalar Məcəlləsində
göstərilən məsuliyyətə cəlb olunurlar.

Gizli səs vermək hüququ
    Gizlilik seçicinin yalnız hüququ deyil,
həm də vəzifəsidir. Səsvermə fərdi ol-
malıdır. Ailə səsverməsi və bir seçici tə-
rəfindən digər bir səs üzərində nəzarətin
hər hansı forması qadağandır.
    Seçki Məcəlləsinin 6-cı maddəsində
göstərilir ki,  seçkilər və referendum za-
manı səsvermə gizli olmalıdır, bu isə
seçi cilərin iradəsinin ifadəsi üzərində
hər cür nəzarəti istisna etməlidir.
    Azad seçki hüququ seçicilərin öz
seçimlərini azad ifadə etmək hüququnu
nəzərdə tutur. 
    Seçki Məcəlləsinin 2.2-ci maddəsində
qeyd edilir ki, Azərbaycan Respublikası
vətəndaşlarının seçkilərdə və referendumda
iştirakı azad və könüllüdür. Seçkilərdə və
ya referendumda iştirak edib-etməməyə məc-
bur etmək məqsədi ilə heç kəsin Azərbaycan
Respublikası vətəndaşına təzyiq göstərmək
hüququ yoxdur və heç kəs onun öz iradəsini
azad ifadə etməsinə mane ola bilməz.

          

    11 aprel 2018-ci il Azərbaycan
Respublikası Prezidentinin seç-
kiləri günüdür. Prezident seçkiləri
Azərbaycan Respublikasında 125
seçki dairəsində keçiriləcəkdir ki,
bu dairələrdən 7-si Naxçıvan
Muxtar Respublikasında fəaliyyət
göstərir.

Aktiv seçki hüququ
    Seçkilərin keçirilməsi günü (hə-
min gün də daxil olmaqla) 18 yaşına
çatmış Azərbaycan Respublikasının
hər bir vətəndaşının seçmək, seçki-
lərin gedişini müşahidə etmək, seçki -
qabağı təşviqatda iştirak etmək,
Seçki Məcəlləsi ilə nəzərdə tutulmuş
seçki hərəkətlərinin həyata keçiril-
məsində iştirak etmək hüququ – ak-
tiv seçki hüququ vardır.

    Əgər seçici yaşayış yerini dəyi-
şibsə müvafiq seçki məntəqəsinin əra-
zisində seçkilərin elan olunması
günündən əvvəlki 12 ayın azı 6 ayı
ərzində o ərazidə yaşaması faktı əsas
götürülür və həmin şəxs siyahıya
daxil edilir.

    Azərbaycan Respublikası Prezi-
dentinin seçkilərində iştirak edər-
kən Azərbaycan Respublikasının
vətəndaşları yalnız bir namizədin le-
hinə səs verə bilərlər.

    Bərabər seçki hüququ həm seçici
səslərinin bərabərliyini həm də nami-
zədlər üçün imkan bərabərliyini
özündə cəmləşdirir. Belə ki, Seçki
Məcəlləsinin 4-cü maddəsində qeyd
olunmuş həmin prinsipə əsasən hər bir
seçicinin bir səsi var və hər bir səs eyni
hüquqi qüvvəyə malikdir.

Adınızın seçici siyahısında 
olub-olmadığını

Y O X L A Y I N !
     Adınızın seçici siyahısında olub-olma-
dığını və ümumiyyətlə seçki prosesində
sizi maraqlandıran suallarla əlaqədar mə-
lumatları Mərkəzi Seçki Komissiyasının
internet saytlarından (www.cec.gov.az,

www.msk.gov.az, www.infocenter.gov.az)

və ya aşağıdakı telefon nömrələri ilə əlaqə
saxlamaqla öyrənə bilərsiniz:
     - Naxçıvan Muxtar Respublikası
Mərkəzi Seçki Komissiyası – 544-11-43
    - 1 saylı Şərur-Sədərək Dairə Seçki
Komissiyası – 542-38-77
    - 2 saylı Şərur Dairə Seçki Komis-
siyası – 542-34-22
    - 3 saylı Babək-Kəngərli-Naxçıvan
Dairə Seçki Komissiyası – 541-39-88
    - 4 saylı Naxçıvan Şəhər Dairə
Seçki Komissiyası – 545-74-23
    - 5 saylı Şahbuz-Babək Dairə Seçki
Komissiyası – 543-03-17
    - 6 saylı Culfa-Babək Dairə Seçki
Komissiyası – 546-01-14
    - 7 saylı Ordubad-Culfa Dairə
Seçki Komissiyası – 547-16-41

    Muxtar respublikada seçicilərin
sayı aşağıdakı kimidir:
    -seçicilərin ümumi sayı – 262874
nəfər
    onlardan: 
    -kişi – 129484 nəfər, 49,3%
    -qadın – 133390 nəfər, 50,7%
    -ilk dəfə səs verənlər – 1368 nəfər

    Yurdumuza bahar gəlir. Xalqı-
mızın əziz bayramı olan Novruz bu
il də muxtar respublikada geniş qeyd
olunacaqdır. 
    Novruz bayramında Naxçıvan şə-
hərində və rayon mərkəzlərində Xalq
yaradıcılığı günləri keçiriləcək, bay-

ram şənlikləri təşkil olunacaqdır. 
     Əcəmi Seyrangahında keçiriləcək
bayram tədbirində Naxçıvan Dövlət və
Uşaq filarmoniyalarının kollektivlərinin,
Naxçıvan Musiqi Kollecinin muğam
üçlüyünün, Aşıqlar Birliyinin üzvlərinin,
Heydər Əliyev Uşaq-Gənclər Yaradıcılıq

Mərkəzinin “Əlvan çiçəklər” mahnı və
rəqs ansamblının, eləcə də digər kol-
lektivlərin çıxışları nəzərdə tutulur.
    Bayram tədbirində sakinlərə və
şəhərimizin qonaqlarına iaşə xidməti
də göstəriləcəkdir. 


